
Ħaġa waħda fi Kristu, magħqudin f’missjoni 
Adorazzjoni Ewkaristika marbuta mal-Ġurnata Missjunarja 

Ottubru 2026 

 
Innu għal waqt l-Espożizzjoni 
 
Viżta lil Ġesù Ewkaristija 
Ngħollu tifħirna lejk, o Kristu Sidna, 
li qomt rebbieħ fuq dlam il-mewt, setgħani 
bħal xemx li tiddi b’qawwa f ’sbiħ il-għodwa 

u d-dinja ddawwal. 
Missierna, Sliema, Glorja 

Fil-mixja ta’ ħajjitna ersaq lejna 
sabiex kliem xofftejn qlubna inti tisma’ 
filwaqt li inti wkoll tgħidilna kliemek 

li ’l qlubna jkebbes. 
Missierna, Sliema, Glorja 

U għamel li dil-fjamma ċkejkna tasal 
li f ’nar li jheddeb vampa waħda taqbad 
sabiex għajnejna dlonk beraħ jinfetħu 

u jagħrfuk moħbi.. 
Missierna, Sliema, Glorja 

Ħa tkun imnara dil-ħuġġieġa fina  
li ddawwal dlam il-lejl u tkeċċi l-biża’ 
sabiex riġlejna ħfief ma jibqgħux lura 

li jwasslu l-Bxara. 
Missierna, Sliema, Glorja 

Is-sebħ u l-kobor lilek, Alla moħbi 
f ’das-sagrament tal-kbira mħabba tiegħek, 
u miegħek ġieħ irroddu lil Missierek 

u ’l Ruħ il-Qodos. Ammen. 
Missierna, Sliema, Glorja 

 
Skont il-fehma tal-Papa: Missierna, Sliema, Glorja 
 
Barra l-enfasi fuq it-talba tar-Rużarju li, kif jgħidilna l-Papa San Pawlu VI, bir-
ritmu kalm tiegħu, ir-Rużarju jgħinna nimmeditaw il-misteri tal-ħajja ta’ Kristu 
bl-għajnejn ta’ dik li kienet l-aktar qrib tiegħu (Marialis Cultus, par. 47), matul 
ix-xahar ta’ Ottubru l-Knisja tiftakar ukoll fil-ħidma missjunarja tal-Knisja. 
Din is-sena taħbat il-mitt sena minn meta Jum il-Missjoni twaqqaf mill-Papa Piju 
XI fl-1926. Għaldaqstant, f’dan il-ħin ta’ qima u talb se nħallu tmexxina t-tema 
magħżula mill-Papa Ljun XIV għal din is-sena: “Ħaġa waħda fi Kristu, magħqudin 

f’missjoni,” tema magħżula bl-għan li, wara s-sena tal-Ġublew, tħeġġeġ lill-Knisja 
kollha biex tkompli l-mixja missjunarja bil-ferħ u ż-żelu fl-Ispirtu s-Santu. Imma 
dan jeħtieġ qlub magħquda fi Kristu, komunitajiet irrikonċiljati u rieda tajba min-
naħa ta’ kulħadd biex nikkooperaw  b’ġenerożità. Hu b’hekk biss li tassew inħallu 
l-grazzja divina tmexxina u tispirana biex nerġgħu nkebbsu fina l-ħeġġa tal-
missjoni, u flimkien insaħħu l-impenn tagħna għall-evanġelizzazzjoni fiż-żmien, 
is-soċjetà, u l-kultura li fihom qegħdin ngħixu. 
 
Innu Ewkaristiku  
 
Qari mill-Evanġelju skont San Ġwann (17, 1-2. 18-21) 
Wara li qal dan, Ġesù rafa’ għajnejh lejn is-sema u qal: “Missier, waslet is-siegħa; 
agħti glorja lil Ibnek biex l-Iben jagħti glorja lilek, bħalma int tajtu s-setgħa fuq 
kull bniedem biex jagħti l-ħajja ta’ dejjem lil dawk kollha li inti fdajtlu. ... Kif inti 
bgħatt lili fid-dinja, hekk jiena bgħatt lilhom fid-dinja. U jien minħabba fihom 
nagħti ħajti, biex huma wkoll ikunu mqaddsin permezz tal-verità. 
M’iniex nitlob għal dawn biss, imma wkoll għal dawk li għad jemmnu fija bis-
saħħa tal-kelma tagħhom; nitolbok li jkunu lkoll ħaġa waħda. Kif inti fija, Missier, 
u jiena fik, ħa jkunu huma wkoll ħaġa waħda fina, biex hekk id-dinja temmen li 
inti bgħattni. 
  
Il-Kelma tal-Mulej. 
R/. Tifħir lilek, Kristu. 
 
Mulej Ġesù, b’dan il-kliem tiegħek lill-Missier, awl il-lejl qabel il-passjoni tiegħek 
għas-salvazzjoni tad-dinja, inti wrejtna x-xewqa l-aktar profonda tiegħek, kif 
ukoll l-identità tal-Knisja bħala komunità tad-dixxipli tiegħek. Tridna nkunu 
lkoll ħaġa waħda fik. Tridna nkunu komunità f’komunjoni li tnixxi mit-Trinità, u 
tkompli tissostna minnha, sabiex hekk tkun għas-servizz tal-fraternità bejn il-
bnedmin kollha u tal-armonija mal-ħolqien kollu. 
Inti turina li m’aħniex Insara sempliċiment għax isimna hu mniżżel fir-reġistru 
tal-magħmudija jew inħaddnu l-istess ideat, donna membri ta’ xi għaqda jew 
partit. Li nkunu Nsara verament fuq kollox tfisser li ngħixu f’għaqda miegħek; u, 
permezz ta’ din l-għaqda miegħek, inti tagħtina sehem fir-relazzjoni tiegħek ta’ 
Iben mal-Missier fl-Ispirtu s-Santu. Ifisser li nibqgħu fik, bħal friegħi mad-dielja 
(ara Ġw 15:4), mgħaddsin fil-ħajja ta’ Alla, f’għaqda mal-aħwa biex hekk flimkien 
nagħtu l-frott li jxebba’ lill-umanità bil-ġuħ. 
U, dan kollu, kif jista’ jseħħ jekk mhux billi nibdew minna stess, Mulej Ġesù, billi 
niffissaw ħarsitna fuqek u nħalluk tkun verament iċ-ċentru ta’ ħajjitna u tal-
komunitajiet tagħna, hekk li mal-Appostlu Pawlu b’sinċerità u b’umiltà nkunu 
tassew nistgħu nistqarru: “Mhux jien ngħix, imma hu Kristu li jgħix fija” (Gal 2, 20). 
Mulej Ġesù, meta nħalluk tfesfes f’widnejna l-Kelma tiegħek, meta nersqu lejn is-
Sagramenti u niksbu l-grazzja li tagħtina permezz tagħhom, meta nqimuk—

sieket imma ħaj u preżenti—fl-Ewkaristija, huwa hemmhekk li nkunu tassew 
ġebel ħaj fil-Knisja. Huwa minn hawn—mill-qalb ta’ kull wieħed u mill-ħajja 
tagħna flimkien bħala Knisja—li l-aħbar it-tajba tal-Evanġelju tfur u tasal li tilħaq 
lill-bnedmin kollha. 
 

(adorazzjoni fis-skiet) 
 

(Iktar ma nkunu magħqudin fi Kristu, aktar inkunu nistgħu ilkoll flimkien 
inwettqu aħjar il-missjoni li fdalna f’idejna. Għalhekk, ejjew inkantaw flimkien l-
innu: Ġbartna Flimkien, Mulej.) 
 

Innu Ewkaristiku  
 

“Ħa jkunu huma wkoll ħaġa waħda fina, biex hekk id-dinja temmen li inti 
bgħattni” (Ġw 17,21). Mulej Ġesù, f’din it-talba lill-Missier qabel ma ħriġt miċ-
ċenaklu għall-Għolja taż-Żebbuġ biex hemm tiltaqa’ ma’ dawk li kienu ġejjin 
għalik, inti fissirtilna kif l-għaqda bejnietna bħala dixxipli mhijiex l-għan fih 
innifsu, bħal donnu l-aqwa li aħna nemmnu fik u mixjin warajk aħna, u daqshekk. 
Tassew, inti tridna nkunu, kif qalilna l-Papa, ħaġa waħda fik, magħqudin 
f’missjoni. Inti turina ċar u tond li l-għaqda tagħna miegħek u flimkien jeħtieġ li 
tħares ukoll ’il barra, lejn id-dinja kollha għax għad-dinja kollha int tajt ħajtek u 
tixtieq li l-aħbar it-tajba u s-salvazzjoni jaslu għand kull bniedem u bniedma. U 
anke hawn hi meħtieġa l-għaqda għax ħafna l-unika paġna mill-Bibbja li qatt se 
jaqraw hija dik stampata bix-xhieda tagħna bħala individwi u bħala komunità ta’ 
aħwa li, minkejja d-differenzi u n-nuqqas ta’ qbil u fehmiet differenti, xorta 
waħda jfittxu li jgħixu f’għaqda flimkien proprju għax fik ilkoll aħwa, ulied il-
Missier tas-sema. 
U dan ma jgħoddx biss għall-missjunarji mxerdin madwar id-dinja, jew għas-
saċerdoti u l-persuni kkonsagrati biss, imma kulħadd, kull wieħed u waħda 
minna, skont il-vokazzjoni tagħna u ċ-ċirkostanzi tal-ħajja tagħna, ilkoll għandna 
sehem f’dil-ħidma kbira li int ħallejt f’idejn il-Knisja. L-ebda persuna mgħammda 
mhi meħlusa jew tista’ tkun indifferenti lejn il-missjoni li nxandru l-evanġelju lill-
ħolqien kollu. 
U xi tfisser li nkunu magħqudin fil-missjoni, jekk mhux li rrawmu fina dan l-
ispirtu ta’ għaqda u kooperazzjoni. Ifisser li bil-mod il-mod inħallu l-grazzja 
tiegħek tgħallimna nħarsu lejn ħutna bl-għajnejn tal-fidi; tgħallimna nagħrfu bil-
ferħ it-tajjeb li l-Ispirtu jqanqal f’kull persuna; tgħallimna nħaddnu d-diversità 
bħala teżor ta’ ġid kbir mis-sema, filwaqt li nġorru t-tagħbijiet ta’ xulxin u nfittxu 
dejjem l-għaqda li tiġi minn fuq. 
Għalhekk, Mulej, agħtina l-kuraġġ li nilqgħu din l-isfida li tpoġġi quddiemna l-
missjoni billi nagħtu widen għal dak li l-Appostlu tal-Ġnus jikteb lill-Efesin:  

Ħabirku biex iżżommu spirtu wieħed bir-rabta tas-sliem; ġisem wieħed u 
ruħ waħda, l-istess kif kontu msejħa għal tama waħda; Mulej wieħed, fidi 
waħda, magħmudija waħda; Alla wieħed u Missier ta’ kulħadd, li hu fuq 
kulħadd, b’kulħadd u f’kulħadd. (Efes 4, 3-6) 

Iva, Mulej, ħa nkunu tassew ilkoll ħaġa waħda bejnietna, ħielsa mill-klikek, mill-
piki, milli kulħadd jaħdem għal rasu. Ħa nkunu tassew ilkoll ħaġa waħda fl-
impenn missjunarju tagħna, biex hekk id-dinja temmen li inti s-Salvatur, li inti l-
Mibgħut tal-Missier għall-fidwa tagħna lkoll. 
 
(adorazzjoni fis-skiet) 
 
Ħaġa waħda fi Kristu, u magħqudin fil-missjoni biex il-bnedmin kollha jaslu 
għall-għarfien tiegħu bħala l-Mulej u Alla tagħhom, ejjew irressqu t-talbiet 
tagħna: 

• Mulej Ġesù, seddaq il-Knisja sabiex, f’kull wieħed u waħda minna u 
permezz tagħna, tkompli twettaq il-missjoni tiegħek fl-Ispirtu s-Santu, 
missjoni ġejja mill-imħabba, li tingħex bl-imħabba u li tmexxi lejn l-
imħabba. Nitolbu. 

• Ragħaj tajjeb tagħna, nitolbuk għall-Papa Ljun, għall-isqfijiet tagħna u tad-
dinja kollha, u għas-saċerdoti, il-katekisti u dawk kollha involuti f’ħidma 
ta’ evanġelizzazzjoni fil-Knisja sabiex iwasslu l-Bxara t-Tajba tal-imħabba 
fidila ta’ Alla li saret laħam bil-wiċċ u l-ħajja fil-persuna tiegħek. Nitolbu. 

• Bierek il-ħidma tas-Soċjetajiet Missjunarji Pontifiċji u tal-istituzzjonijiet 
oħra li jħabirku favur il-missjoni fost il-ġnus. Nitolbu. 

• Biegħed minn fostna l-kunflitti, polarizzazzjoni, nuqqas ta’ ftehim, nuqqas 
ta’ fiduċja f’xulxin dak kollu li jxekkel ix-xhieda tagħna bħala dixxipli u 
appostli tiegħek. Nitolbu. 

• Ħares minn kull periklu lill-missjunarji kollha—saċerdoti, reliġjużi, lajċi—
l-aktar dawk li qed iwettqu l-ministeru tagħhom f’pajjiżi mġarrbin mill-
gwerra, mill-ġuħ u l-mard, jew fejn l-Insara huma ppersegwitati. Nitolbu. 

• Kompli sejjaħ minn fostna żgħażagħ u adulti li jkunu lesti jħallu kollox biex 
jimxu warajk fit-triq tal-Evanġelju sat-trufijiet tad-dinja, l-aktar fejn hemm 
il-ħtieġa u n-nuqqas ta’ ħaddiema fil-ħsad tiegħek. Nitolbu. 

• Filwaqt li rroddulek ħajr għal tant doni, ġid, ħiliet, u grazzji li bihom 
fawwartna, agħtina qalb ġenerużi biex dan kollu npoġġuh għall-qadi tas-
Saltna tiegħek. Nitolbu. 

• Ilqa’ fl-hena tiegħek li jibqa’ lil tant missjunarji—b’mod speċjali missjunarji 
mill-parroċċa u l-gżejjer tagħna—li ħabirku sabiex iwasslu l-imħabba 
tiegħek f’artijiet imbiegħda. Nitolbu. 

 
Mulej Ġesù, ilqa’ dan it-talb tagħna u agħmel li nkunu ħaġa waħda fik, 
b’għeruqna fl-imħabba tiegħek li tgħaqqad u ġġedded, sabiex hekk id-dinja 
kollha tasal li tagħraf lilek u tistqarrek. Inti li tgħix u ssaltan għal dejjem ta’ 
dejjem. Ammen. 
 
Barka Sagramentali 


